
प्रास्ताविक ( Introduction)- 
	शालेय समुपदेशनामध्ये विविध वयोगटातील मुले, त्यांच्या वैकासिक अवस्था, त्यांची पार्श्वभूमी, त्यांच्या विविध प्रकारच्या समस्यांचा समावेश होतो. (बेकर आणि गेर्लर, 2008; कोबिया आणि हेंडरसन, 2007; एरफोर्ड,2015).  प्रतिवर्ष अनेक मुले त्यांच्या  शालेय जीवनाची सुरुवात करतात.  तर अनेक मुले त्यांचे पुढील शिक्षण सुरू ठेवतात.  शालेय शिक्षणाची सुरुवात करणार्‍या आणि पुढे निरंतर सुरू ठेवणार्‍या  मुलांमध्ये तीन प्रकारचे समूह दिसून येतात. पहिल्या समूहातील मुले वैकासिकदृष्ट्या विकसित, उत्साही आणि विविध शैक्षणिक कार्यासाठी सक्षम असतात.  तर दुसऱ्या प्रकारची मुले अपरिपक्व, शारीरिक, मानसिक सांस्कृतिक किंवा सामाजिक आर्थिक घटकांमुळे दुर्लक्षित असतात (बेमक आणि चुंग, 2008). तिसऱ्या प्रकारची मुले विविध प्रकारच्या दुरुपयोगामुळे मानसिक आघाताच्या दडपणाखाली वावरत असतात.  ज्यामध्ये त्यांचा मुलत:  काहीच दोष नसतो.
	इतर देशांप्रमाणेच, अमेरिकेतील शालेय मुले सुद्धा विविध प्रकारच्या तणावपूर्ण घटना आणि असुखकारक सामाजिक प्रक्रियांचा सामना करत असतात.  ज्याचा तात्कालिक व जुनाट दीर्घकालीन परिणाम या मुलांच्या मानसिकतेवर होतो.  ही मुले कोणत्या वयाची आहेत व त्यांना कोणत्या प्रकारच्या पोषक वातावरणाची आवश्यकता आहे.  याची पर्वा न करता, मध्यपान व मादक द्रव्यांचा दुरुपयोग, सतत बदलणारी कौटुंबिक रचना निकृष्ट स्व-आदर, निराशावाद, गरिबी, एड्स, वांशिक तणाव, गुन्हा आणि हिंसा, किशोरावस्थेतील गर्भधारणा, लिंगवाद ज्ञानाचा भडिमार इत्यादी घटकांचा नकारात्मक परिणाम अशा मुलांवर होतो (के आणि  बेमाक, 1997; मॅकगोवन,1995,1995). असा अंदाज वर्तविला जातो.  प्रतिवर्ष 13 ते 20 टक्के मुले मानसिक विकृतीच्या समस्यांनी झुंजत राहतील (डेक्रुयफ, ऑगर, आणि ट्रायस-ब्लॅक ,2013). आणि 10 पैकी एका बालकांमध्ये गंभीर मानसिक व्यत्यय दिसतो.  ज्याच्या  परिणामत:  या मुलांच्या शालेय, कौटुंबिक आणि सामुदायिक कार्यात्मकतेत ह्रास दिसून येतो. (मेलीन, 2009)  हीच वेळ असते जिथे या मुलांना शालेय समुपदेशकाची गरज भासू लागते.
	अनेक वर्षाच्या संशोधनामधून हे दिसून आले आहे की, शालेय वातावरणात, समुपदेशकाच्या मध्यस्थीचा प्रभावी परिणाम हा विद्यार्थ्यांच्या शैक्षणिक व व्यक्तिगत विकासावर होतो (बोरडेर्स आणि ड्रुरी,1992).  तसेच शालेय समुपदेशकामुळे बालकांचे जीवन आणि शैक्षणिक वातावरणामध्ये एक सकारात्मक भेद निर्माण होत असल्याचेही संशोधनातून स्पष्ट होते (जिसबर्स,, 2011; व्हिस्टन आणि सेक्स्टन, 1998).  मुलांच्या शक्षकांबाबत असणार्‍या तक्रारीमधील घट आणि त्यांच्या समस्या परिहार वर्तनामधील वाढ हा सुद्धा समुपदेशन मध्यस्थीचाच सकारात्मक परिणाम आहे (व्हिस्टन,वेंडी ली, राहर्डजा आणि एडर, 2011). शालेय समुपदेशन कार्यक्रमांमधून मुलांना व्यक्तिगत, सामाजिक, कारकीर्द विषयक आणि शैक्षणिक विकासाबाबत मार्गदर्शन करून शालेय समुपदेशक मुलांच्या शैक्षणिक संपादनामध्येही भरीव कामगिरी बजावतात (बर्ना आणि ब्रॉट,2011). 
	एकूण काय तर, शालेय समुपदेशक बहुविध मार्गदर्शन आणि समुपदेशन कार्यक्रमांमधून बालकांना आणि किशोरांना शैक्षणिक जीवनात व विकासाच्या अवस्थेत उत्तम समायोजन करण्यास मदत होते. ज्यामुळे मुले........  
· स्वतःला सुरक्षित अनुभव लागतात.
· मुलांचे शिक्षक व समवयस्कांशी उत्तम नातेसंबंध निर्माण होतात.
· आपले शिक्षण व आपले भविष्य एकमेकांशी संबंधित आहे याबाबत विश्वास निर्माण होतो.
· शाळेमधील तक्रारींमध्ये घट होते. आणि 
· उत्तम गुण प्राप्त करतात (लॅपन, गिसबर्स आणि पेट्रोस्की,2001). 
	प्रभावी समुपदेशन विद्यार्थ्यांच्या शालेय जीवनात संरक्षक घटकाच्या स्वरूपात काम करतात. ज्यामुळे विद्यार्थ्यांच्या शालेय वातावरणामध्ये असू शकणाऱ्या जोखीम घटकांचा प्रतिकूल परिणाम कमी करण्यास हे घटक उपयुक्त ठरतात (लॅपन, वेल्स, पीटरसन आणि मॅककॅन, 2004). परिणामत:चांगली बाब म्हणजे, मुले शाळेशी जोडली जातात. 
	दुर्भाग्यवश, समुपदेशन सेवा जशी उपलब्ध होणे अपेक्षित आहे, तशी होत नाही. यू.एस मध्ये 2014 ते 2015 साली    विद्यार्थी : समुपदेशक गुणोत्तर 457 : 1 होते.  त्यानंतर अमेरिकन समुपदेशन संघटनेने (American Counseling Association) प्रती समुपदेशका मागे अधिकत्तम विद्यार्थी संख्या  250 : 1  इतकी केली. प्रती समुपदेशका मागे विद्यार्थ्यांची संख्या जितकी कमी असेल तितकाच विद्यार्थ्यांना समुपदेशन सेवांचा लाभ अधिक चांगल्या प्रकारे घेता येतो.  
	प्राथमिक, माध्यमिक आणि उच्च माध्यमिक स्तरावर व्यवसायिक शालेय समुपदेशकाच्या भूमिकेचा आढावा आपण या प्रकरणात घेणार आहोत. तसेच प्रत्येक वयोगटातील मुलांना हाताळताना सामोरे जाव्या लागणार्‍या विशिष्ट परिस्थितीजन्य आणि वैकासिक पैलूंचा, विविध सांस्कृतिक पार्श्वभूमीच्या मुलांना हाताळण्याची संवेदनशीलता याचाही आढावा या प्रकरणात घेणार आहोत. याचबरोबर शालेय मुलांच्या समस्यांबाबत प्रतिबंधात्मक आणि उपचारात्मक कार्य करत असताना  निर्माण होणाऱ्या समस्या आणि ASCA प्रारूप (American Counseling Association Model) याचाही आढावा या प्रकरणात आपण घेणार आहोत.
3.1 ASCA राष्ट्रीय प्रारूप (THE ASCA NATIONAL MODEL) 
	फक्त व्यावसायिक मार्गदर्शन आणि व्यक्तिमत्त्व विकासाच्या पलीकडे आज व्यावसायिक शालेय समुपदेशनाची वाटचाल सुरू आहे. आजच्या घडीस शालेय समुपदेशनास अधिक बहुविध वैकासिक आणि पूर्व शालेय शिक्षणापासून ते माध्यमिक शिक्षण घेणाऱ्या विद्यार्थ्यांसाठी उपयुक्त मानली जाते (फाल्को, बाउमन, सुमनीच आणि एंजेलस्टॅड, 2011). अगदी समुपदेशन क्षेत्र असो व अगदी या क्षेत्राच्या बाहेर, समुपदेशकांची भूमिका आणि त्यांच्याबद्दल केला जाणारा विचार (संवेदन) यामुळे शालेय समुपदेशकास चुकीच्या पद्धतीने पाहिले जाते. इतपत, त्यांना “मार्गदर्शन समुपदेशक!” (“guidance counselors!”) म्हणून ओळखले जाते.  त्यामुळे वरिष्ठ अधिकारी (अधीक्षक), प्राचार्य, शिक्षक, विद्यार्थी आणि पालक यांना समुपदेशकाबाबत पुरेशी माहिती नसते. यांच्यासमोर समुपदेशकास स्वतःचे महत्त्व पटवून देण्यास झगडावे लागते (Guerra,1998). ही समस्या दूर करण्यासाठी आणि  समुपदेशकाची कार्ये काय असावीत? यामध्ये सुस्पष्टता येण्यासाठी अमेरिकन शालेय समुपदेशक संघटनेने [American School Counselor Association (ASCA; 801 N. Fairfax Street, Suite 310, Alexandria, VA 22314)] शालेय समुपदेशकांसाठी राष्ट्रीय पातळीवर एक प्रारूप प्रकाशित केले. यालाच ASCA Model  मॉडेल म्हणून ओळखले जाते (ASCA, 2012). शालेय समुपदेशक नेमके कोणाला म्हणायच आणि त्यांची व्यवसायिक व सार्वजनिक भूमिका काय असते ? याचे स्पष्टीकरण यातून होते.
	समुपदेशकाने कोणती कार्ये करावीत आणि कोणती करू नयेत.  याबाबत मार्गदर्शन या प्रारूपामध्ये करण्यात आले आहे.  यामध्ये नवीन विद्यार्थ्यांची नोंदणी करून घेणे, कारकुनी लेखा-जोखा ठेवणे, प्राचार्यांच्या कार्यालयात हातभार लावणे,  विद्यार्थ्यांना शिस्त लावणे आणि एखादा शिक्षक/ शिक्षिका अनुपस्थित असता पर्यायी शिक्षक म्हणून तास घेणे इत्‍यादी कार्ये समुपदेशकासाठी अयोग्य (Noncounseling and inappropriate duties) मानण्यात आली आहेत. तर याऐवजी अभ्यासक्रमाबाबत असणाऱ्या समस्यांसाठी शिक्षकांशी प्रतिबंधात्मक सल्लामसलत करणे, विद्यार्थ्यांच्या समस्या सोडवण्यासाठी प्राचार्यांसोबत कार्य करणे, आणि आळशी, सतत अनुपस्थित राहणाऱ्या व शिस्तबद्धतेची समस्या असणाऱ्या विद्यार्थ्यांना समुपदेशन करणे इत्यादी कार्यांना समुपदेशकाची कार्ये (Appropriate and counseling-related duties) मानली आहेत. समुपदेशकाच्या कार्यामुळे विद्यार्थ्यांमध्ये बदल होतो का?  हे पाहण्यासाठी  बेमक, विल्यम्स आणि चुंग (2015) यांनी चार घटक सांगितले आहेत. विद्यार्थ्यांचे गुण (grades), उपस्थिती (attendance), शिस्तबद्धता (disciplinary referrals) आणि निलंबन (suspension). यांच्या माध्यमातून, समुपदेशकाच्या कार्यामुळे विद्यार्थ्यांचे शैक्षणिक संपादन व यश यामध्ये प्रगती झाली आहे की नाही याचे निर्धारण करता येते. 
	निकष-आधारित बहुविध शालेय समुपदेशन कार्यक्रम राबविल्यानंतर परिणामतः विद्यार्थ्यांना कोणते ज्ञान  प्राप्त होईल व कोणती कृती करण्यास ते सक्षम होतील.  याबाबत प्राधान्याने विचार करण्यास हे प्रारूप शालेय समुपदेशकास  प्रेरित करते (दाहीर आणि स्टोन, 2009). पुढील चार घटकांच्या एकत्रित बांधणीतून वरील गोष्ट करत येते (Scarborough & Culbreth,2008).  
1) पाया (Foundation) : (श्रद्धा आणि तत्वज्ञान, ध्येय). 
2) वितरण प्रणाली (Delivery System) : (मार्गदर्शन अभ्यासक्रम, वैयक्तिक विद्यार्थी नियोजन, प्रतिसाद सेवा, प्रणाली समर्थन).  
3) व्यवस्थापन प्रणाली (Management System) : (करार, सल्लागार परिषद, प्रदत्ताचा वापर कृती नियोजन, वेळेचा वापर, कॅलेंडरचा वापर) आणि
4) उत्तरदायित्व (Accountability) : (परिणाम अहवाल, शालेय समुपदेशक, निर्वतन मानके, कार्यक्रम तपासणी). 

अ) ASCA प्रारूपांतर्गत येणारी क्षेत्रे (The ASCA Model Areas)
	शालेय ध्येय ते साध्य करण्यासाठी ASCA मॉडेल पुढील तीन क्षेत्राबाबत प्रोत्साहन देते. 
· शैक्षणिक संपादन (academic achievement)
· करियर नियोजन (career planning,)
· व्यक्तिगत आणि सामाजिक विकास (personal and social development)
फक्त उच्च संपादन किंवा उच्च जोखीम असणाऱ्या विद्यार्थ्यांपेक्षा सर्व प्रकारच्या विद्यार्थ्यांच्या विकासावर भर द्यावा. याकरिता शालेय समुपदेशकाने पालक, विद्यार्थी, शिक्षक आणि सहाय्यक कर्मचारी यांच्यासोबत मिळून कार्य करावे. 
याच्या ही पुढे समुपदेशकांनी त्यांचा 80%  वेळ मुलांसोबत व्यतीत करावा यावरही हे प्रारूप भर देते.
आकृती : ASCA National Model

	एकूण काय तर ASCA मॉडेलमध्ये बलस्थाने आधारित शालेय समुपदेशनाचा (strength-based school counseling - SBSC) अंतर्भाव होतो (गॅलासी, ग्रिफिन आणि अकोस, 2008). व्यक्तिगत, सामूहिक आणि शालेय स्तरावर पूर्व सक्रिय असणारी संशोधने व मूल्यमापन आधारित मध्यस्थ व सराव पद्धतींना प्रोत्साहन देण्यावर बलस्थाने आधारित शालेय समुपदेशन भर देते. यामध्ये विद्यार्थ्यांमधील बलस्थाने, संसाधनाचा अभाव असणाऱ्या विद्यार्थ्यांचे समर्थन करणे आणि इतर व्यावसायिक व पालकांबरोबर भागीदारी विकसित करण्याचा समावेश यामध्ये होतो.  हा दृष्टिकोन दोष-आधारित समुपदेशनापेक्षा (Deficit-based counselling) वेगळा आहे.  यामध्ये भर हा फक्त विशिष्ट समस्येच्या निराकरणासाठी वर असतो. 
ब) विविध शालेय स्तरावर शालेय समुपदेशकांची भूमिका (School counsellors at various levels)
	शाळांच्या विविध स्तरावर, समुपदेशक शाळेचा आत्मा (हृदय) मानले जाते (McMahon, Mason 2014).   अभ्यासक्रमादरम्यान विविध स्तरावर शालेय समुपदेशकास सक्रीय रहावे लागते.  अगदी प्रत्येकासोबत व्यक्तिशः काम करताना सूक्ष्म स्तरावर (microlevel), विद्यार्थ्यांच्या मोठ्या समुहाबरोबर काम करत असताना मध्यम स्तरावर (mesolevel) तर धोरणात्मक मुद्द्यावर चर्चा करत असताना अति सूक्ष्म पातळीवर (macrolevel) शालेय समुपदेशकास  काम करावे लागते.  शालेय स्तरावर काम करताना, समुपदेशक तीन प्रकारच्या वयोगटातील मुलांवर लक्ष केंद्रित करतो. प्राथमिक शालेय मुले (elementary school children) (K-S बालवाडी- 5वी),  पूर्व माध्यमिक शालेय (middle school children) 6 ते 8 वी, आणि माध्यमिक शालेय मुले (secondary school children) (9 ते 12 वी). यातील प्रत्येक वयोगटातील मुलांच्या एक विशेष गरजा असतात आणि या गरजांची पूर्तता कशी होईल हे अनेक घटकांवर (परिवर्त्यांवर) अवलंबून असते.जसे शाळेचे स्वरूप (प्राथमिक, पूर्व माध्यमिक, माध्यमिक)  शालेय समुपदेशक म्हणून समुपदेशकास असणारा अनुभव, कार्यभारानुसार असणारी विद्यार्थ्यांची संख्या, समुपदेशना व्यतिरिक्त कामांसाठी द्यावा लागणारा वेळ, समुपदेशकाची व्यावसायिक ओळख व विकास त्याचबरोबर शाळेमधील संघटनात्मक वातावरण (संस्कृती) (स्कारबोरो आणि कल्ब्रेथ, 2008) इत्यादी.  तथापि, समुपदेशन कोणत्याही स्तरावरील असो शाळेचा एक मुख्य घटक म्हणून त्यातून मुलांच्या व्यक्तिगत व सामाजिक विकास होणे अपेक्षित असते (व्हॅन व्हेझर, 2009). 
3.2 प्राथमिक शालेय समुपदेशन (ELEMENTARY SCHOOL COUNSELING)
	प्राथमिक शालेय समुपदेशन ही अगदी नुकतीच विकसित झालेली संकल्पना आहे. या विषयावरील पहिले पुस्तक 1950 मध्ये विकसित झाले, आणि 1960 पूर्वी अक्षरश: हे शास्त्र अस्तित्वात नव्हते (डिंकमेयर,1973,1989).1964 मध्ये अगदी दहापेक्षा कमी विद्यापीठे होती जिथून हा अभ्यासक्रम शिकवला जाई (मुरो,1981).  प्राथमिक शालेय समुपदेशनाचा विकास संथगतीने होण्याची तीन कारणे आहेत (पीटर्स
1980, श्मिट, 2014).  
· पहिले कारण, प्राथमिक शालेय शिक्षक मुलाबरोबर नेहमी काम करतात व ते त्यांच्या विशिष्ट समस्या अधिक चांगल्या प्रकारे ओळखू शकता त्यामुळे त्यांनी प्राथमिक शालेय समुपदेशक म्हणून काम करावे असे बर्‍याच लोकांना वाटायचे. 
· दुसरे कारण म्हणजे, प्राथमिक शालेय समुपदेशन व्यवसायिक विकासासंबंधी गृहीत धरले जायचे ज्याचा प्राथमिक शालेय शिक्षणामध्ये इतका महत्वपूर्ण भाग नसायचा.  
· आणि तिसरे महत्त्वाचे कारण बऱ्याच व्यक्तींना प्राथमिक शालेय स्तरावर समुपदेशनाची आवश्यकता आहे असे वाटतच नव्हते. 
	त्यामुळे प्राथमिक शालेय मुलांच्या भावनिक व अध्ययन समस्यांचे निदान करण्यासाठी, कौटुंबिक समस्यांवर मार्गदर्शन करण्यासाठी माध्यमिक स्तरावर मानसशास्त्रज्ञ आणि सामाजिक कार्यकर्त्यांची नियुक्ती केली जाई.  पण प्राथमिक शालेय स्तरावर पूर्णवेळ समुपदेशक गृहीत धरला जात नसे.
	1980 च्या उत्तरार्धात सर्वप्रथम प्राथमिक शालेय समुपदेशकांची नियुक्ती करण्यात आली.  पण 1960 पर्यंत शालेय समुपदेशनास चालना मिळाली नाही (फास्ट, 1968).1964 मध्ये यु. एस. गव्हर्मेंटने (Congress of the united States ) National Defense Education Act (NDEA) Title V-A पास केला. यानंतर प्राथमिक शालेय शिक्षणामध्ये ही समुपदेशनास एक स्थान प्राप्त झाले (हेर, 2002).  यानंतर दोन वर्षांनी Association for Counsellor Education and Supervision (ACES) आणि ASCA यांच्या संयुक्त विद्यमाने स्थापन करण्यात आलेल्या प्राथमिक शालेय समितीद्वारे एक अहवाल सादर करण्यात आला. यामध्ये प्राथमिक शालेय समुपदेशकाची भूमिका व कार्ये स्पष्ट करण्यात आली. ज्यांचा भर समुपदेशन मार्गदर्शन आणि समन्वयावर  होता (ACES-ASCA,1966).1968 मध्ये प्राथमिक शालेय समुपदेशकांच्या प्रशिक्षणासाठी प्रशिक्षण संस्था स्थापन करण्यासाठी निधी मंजूर करण्यात आला. 1972 मध्ये 10,000 हजारांहून अधिक प्राथमिक शालेय समुपदेशकांना नियुक्त करण्यात आले (डिंकमेयर,1937). 
	1970 च्या दरम्यान विद्यार्थी संख्या आणि आर्थिक समस्यांमुळे नियुक्त शालेय समुपदेशकांना थांबवण्यात आले (बेकर आणि गेर्लर, 2008).  तथापि, सल्लागार विभाग व शालेय शिक्षण विभागाने प्राथमिक शालेय स्तरावर मुलांना समुपदेशन पुरवण्यासाठी सक्ती करण्यास सुरवात केली. यामुळे प्राथमिक शालेय समुपदेशकाच्या नियुक्तीत पुन्हा वाढ झाली. National Commission on Excellence in Education द्वारे प्रकाशित केलेले A Nation at Risk या प्रकाशनामुळे हा सकारात्मक बदल दिसून आला (श्मिट, 2014). प्राथमिक शालेय समुपदेशनाचा थेट उल्लेख जरी या अहवालामध्ये झाला नसला तरी शालेय स्तरावरील उत्तरदायित्व आणि प्रभावी पण यावर या ठिकाणी भर देण्यात आला होता.
अ) शालेय समुपदेशकाच्या भूमिका आणि त्यांना दिल्या जाणाऱ्या जबाबदाऱ्यावरील भर (Emphases and Roles)
	शिक्षण व्यवस्थेत मानसिक आरोग्य चळवळीतील आघाडीचे नेतृत्व म्हणून प्राथमिक शालेय समुपदेशकास पाहिले जाते (ग्याबर्स आणि हेंडरसन, 2012). आजतागायत कोणत्याही प्रकारचे इतर व्यावसायिक संघटन व्यक्तिगत स्तरावर मानसिक आरोग्यासाठी प्रतिबंधात्मक आणि वैकासिक दृष्टिकोनातून सेवा पुरवण्यासाठी एकत्रित आल्याचे दिसत नाही.  दैनंदिन जीवनात खालील कार्ये शालेय समुपदेशक नियमितपणे पार पाडतात.
1) मूळ अभ्यासक्रमाव्यतिरिक्त प्रभावी शालेय समुपदेशन राबवणे.
2) व्यक्तिगत आणि छोट्या समूह स्तरावर समुपदेशन सेवा पुरविणे.
3) विद्यार्थ्यांना त्यांची कौशल्य आणि क्षमता ओळखण्यास मदत करणे.
4) विशिष्ट प्रकारच्या समस्या असणाऱ्या समूहांसोबत कार्य करणे.
5) विद्यार्थ्यांमध्ये करिअर विषयक जागृती विकसित करणे.
6) शाळा, समुदाय आणि व्यावसायिक संसाधनांमध्ये समन्वय साधणे.
7) शिक्षक आणि इतर व्यवसायिकांबरोबर सल्लामसलत करणे.
8) मुलांचे पालक किंवा सांभाळ करते यांच्याशी संपर्क साधणे आणि माहितीची देवाण-घेवाण करणे.
9) शालेय विकास करणाऱ्या आणि अंतरविद्या शाखिय शालेय समूहांमध्ये सहभागी होणे (ASCA,2012).
	प्राथमिक शालेय समुपदेशकाच्या संवेदित, वास्तविक आणि आदर्श भूमिकेबाबत कॅलिफोर्नियामध्ये अभ्यास झाला. ज्यामध्ये अधिकतर समुपदेशकांनी त्यांचा अधिकाधिक वेळ समुपदेशनामध्ये, सल्लामसलत करण्यात आणि पालकांना मदत होईल अशा क्रियांमध्ये व्यतीत केळ्याचे दिसले (फर्लॉन, अल्युइनसन, जॅनॉफ, 1979).  या समुपदेशकांच्या वास्तविक आणि आदर्श भूमिकेमध्ये जवळपास समानता दिसून आली. श्मिट आणि ऑस्बोर्न (1982) तसेच मोर्स आणि रसेल (1988) यांना देखील समुपदेशकाच्या भूमिकेबाबत वरील प्रमाणे समान निष्कर्ष दिसून आले. यातून सल्लामसलत करणे (Consultation), समुपदेशन (Counseling) आणि समूहासोबत कार्य करण्यास (Group work) समुपदेशकांनी अधिक प्राधान्य दिल्याचे दिसते.
	तथापि प्राथमिक शालेय समुपदेशकास  दिल्या जाणाऱ्या असमुपदेशनात्मक, अयोग्य आणि खालच्या दर्जाच्या कार्यांचा विचार केल्यास…..  
1) पर्यायी शिक्षक म्हणून काम करणे.
2) उपहारगृह आणि मैदानावर मुलांचे पर्यवेक्षण करणे.
3) शिस्तपालनाचे काम पाहणे.
4) कारकून म्हणून लेखा-जोखा ठेवणे. 
	इत्यादींचा समावेश होतो. याचा परिणाम व्यक्तीश: त्या समुपदेशकावर आणि त्यांच्याद्वारे सेवा दिल्या जाणाऱ्या मुलांवर आणि पालकांवर होतो. परिणामत:  समुपदेशक स्वतःचा प्रभावीपणा गमावतात.  त्याचा परिणाम सर्वांनाच भोगावा लागतो.
	प्राथमिक शालेय समुपदेशकाचा  प्रभावीपणा यासंदर्भात झालेल्या महत्त्वपूर्ण व उत्तम संशोधन कार्यांचा आढावा घेतल्यास, गेर्लर (1985) यांच्यामते शालेय मुलांच्या भावात्मक, वार्तानिक आणि आंतरवैयक्तिक घटकांबाबत (आक्रमकता अवसाद अतिक्रियाशीलता व ताण) शालेय समुपदेशन प्रभावी ठरते. ज्यामुळे मुलांच्या शालेय संपादनात सकारात्मक बदल (परिणाम) होऊ शकतो.  बर्ना आणि ब्रॉट (2013) यांना असे दिसून आले की,  शालेय संपादन आणि शैक्षणिक सक्षमता वाढविण्यामध्ये समुपदेशकाद्वारे राबवली जाणारी बहुविध समुपदेशन कार्यक्रम उपयुक्त ठरतात. यामध्ये विद्यार्थ्यांमधील अंतरवैयक्तिक कौशल्य, (Interpersonal skills), प्रेरणा (Motivation), अभ्यासात स्वतःला गुंतवून ठेवणे (engagement) आणि अभ्यास कौशल्ये (Study Skills)  यांना शैक्षणिक सक्षमता घटक (“academic enablers) म्हणून ओळखले जाते.  बहुघटकीय दृष्टिकोणाचा उपयोग करून विद्यार्थ्यांचा विकास कसा करता येईल.  याकरिता कीट (1990) यांनी प्राथमिक शालेय समुपदेशनासाठी एक दृष्टिकोन सांगितला. तो म्हणजे HELPING
· H- Health (आरोग्य)
· E-Emotion (भावना)
· L-Learning (अध्ययन)
· P-Personal relationship (वैयक्तिक नातेसंबंध)
· I-Imagery (मानसिक विचार /कल्पना)
· N-Need to know (जाणून घेणे)
· G- Guidance of actions behaviours and consequences 
(कृती वर्तन आणि परिणाम याबाबत मार्गदर्शन करणे).
	हे वास्तव आहे की आपल्या कौशल्यांच्या आधारे प्राथमिक शालेय समुपदेशक मुलांच्या जीवनात आमूलाग्र बदल घडवू शकतात. आणि विकासाच्या सुरुवातीच्या काळातच मुलांमध्ये बदल घडविता येतात. ज्या समुपदेशकाकडे व्हिजन असते आणि प्रस्थापित उत्तम समुपदेशकाचे अनुसरण करतात. असे समुपदेशक शाळेच्या वातावरणात परिवर्तन घडवू शकतात (लिट्रेल आणि पीटरॉन, 2001). उदाहरणार्थ क्लॉडिया वांगस्टॅड यांचे घ्या.  ज्यानी 10 मूलभूत मूल्यांचा वापर करून शालेय वातावरण परावर्तीत करण्यासाठी अनुकरणीय असा प्राथमिक शालेय समुपदेशन आराखडा बनविला.  इतरांनाही उपयुक्त, मार्गदर्शन ठरेल असा सर्जनशील आराखडा रुजवण्यासाठी त्यांनी एक व्यक्ती, समुपदेशक म्हणून आपल्या शक्तीचा उपयोग केला.
जुन्या व नवीन शालेय संस्कृती बाबत बनविलेला तुलनात्मक आराखडा
(A Comparison of the Old and New School Culture)

	जुनी शालेय संस्कृती (Old School Culture)

	1) प्रौढ केंद्रित.  

	2) शिक्षा. 

	3) अत्यंत लादलेली शिस्त. 

	4) फक्त समस्या केंद्रित. 

	5) स्पर्धात्मक सहकार्याचा (सहयोग) अभाव. 

	6) संस्थेत फक्त वैयक्तिक बदल अपेक्षित. 

	7) समवयस्कामध्ये अलगाव. 

	8) शिस्त, धमकी,  इतरत्र भटकन आणि वर्तन सुधारणा याबाबत प्रौढ असणाऱ्या तक्रारी समस्या. 

	9) उद्धट भाषा,  मारहाण, धमकी इत्यादीच्या माध्यमातून मुलाकडून समस्यांची सोडवणूक होते.

	10) स्वतःमध्ये बदल करणे आणि इतरांना बदलण्यासाठी मदत करणे या अनुषंगाने मुलाचे  सक्षमीकरण करणे. 

	नवीन शालेय संस्कृती (New School Culture)

	1) विद्यार्थी केंद्रित. 

	2) नवनवीन कौशल्य शिकण्यावर भर. 

	3) स्वयंबद्ध शिस्त. 

	4) समस्या परिहारावर अधिक भर. 

	5) सहकार व सहयोगी वृत्ती. 

	6) फक्त वैयक्तिक बदला व्यतिरिक्त समूह आणि समुदायात ही बदल अपेक्षित. 

	7) समवयस्कायांचा आधार /सहयोग. 

	8) चांगली भाषा सकारात्मक आंतरक्रिया सहकारवृत्ती आणि समस्या-परिहार तत्वांचा (प्रारुप) वापर करून प्रौढाद्वारे समस्यांची सोडवणूक. 

	9) समस्या-परिहार कौशल्ये आणि समवयस्कांच्या मदतीने मुलांद्वारे समस्यांची सोडवणूक करण्याचा प्रयत्न. 

	10) स्वतःमध्ये बदल करणे आणि इतरांना बदलण्याच्या अनुषंगाने मदत करणे.  या अनुषंगाने मुलांचे सक्षमीकरण करणे. 



ब) शालेय समुपदेशकाने राबवायचे उपक्रम (Activities)
	प्राथमिक शालेय समुपदेशकास विविध जबाबदाऱ्या पार पाडाव्या लागतात. यातील काही कायदेशीर दृष्ट्या बंधनकारक आहेत.  U-S मध्ये सर्व 50 राज्यांना आणि वॉशिंग्टनमध्ये अशा शाळांना आणि त्यांच्या प्रतिनिधींनी (Agents, समुपदेशक) यांनी बाल दूरुपयोगाबाबत निदर्शनास आलेल्या संशयास्पद गोष्टी, आरोप इत्यादी बाल संरक्षणासाठी स्थापन करण्यात आलेल्या स्थानिक संस्थेस कळविणे बंधनकारक आहे (बॅरेट - क्रुस, मार्टिनेझ आणि कार्ल, 1998). तर काही कायदेशीररित्या बंधनकारक नाहीत.  जसे प्रतिबंधात्मक व रेमेडियल उपक्रमांची प्रगती कळविणे. समुप्देशकाद्वारे केल्या जाणार्‍या प्रतिबंधात्मक कार्यास विशेष प्राधान्य दिले जाते. कारण समुपदेशन म्हणून केलेल्या वेळेच्या गुंतवणुकीचे ते मानसशास्त्रीय फळ असते.

क) प्रतिबंध (Prevention) 
	विद्यार्थ्यांसाठी सकारात्मक वातावरण निर्मिती करण्याच्या अनुषंगाने प्राथमिक शालेय समुपदेशन कार्यक्रम नेहमीच प्रयत्नशील असतात. असे कार्यक्रम पुढील चार घटकावर (Four Cs) भर देतात.
· C= Counseling Services (समुपदेशन सुविधा). 
· C = Coordination of Activities (विविध उपक्रमांमध्ये समन्वय साधणे). 
· C = Consultation with Others (इतरांशी सल्लामसलत करणे). 
· C= Curriculum Development (अभ्यासक्रम विकसित करणे). 
	यातील शेवटचा उपक्रम वैकासिक आणि शैक्षणिक असा दुहेरी प्रकारचा आहे. कारण मुलांमध्ये जीवन कौशल्य विकसित करणे आणि ही संपादित करत असताना निर्माण होऊ शकणाऱ्या अडचणींना प्रतिबंध करण्यावर अभ्यासक्रम विकास हा उपक्रम भर देतो (बेली, डेरी, गेहर्के, पेरी आणि व्हिटलेज,1989). ASCA मॉडेल (2012) असे सुचवते की प्राथमिक शालेय समुपदेशकांनी त्यांच्या कार्याचा अर्धा वेळ वर्गामध्ये मुलांना मार्गदर्शन करण्यात घालवावा. शालेय अध्यापना व्यतिरिक्त मुलांना समुपदेशन विभागामार्फत पुरविल्या जाणाऱ्या सुविधा, विविध शैक्षणिक संसाधने, माध्यमिक शिक्षणा नंतरच्या संधी इत्यादी बाबत माहिती पुरवण्याचा आणि याचबरोबर शालेय संक्रमणासाठी मुलांना सज्ज करणे, शालेय गुंडगिरीवर मात करण्यासाठी कौशल्ये विकसित करणे इत्यादि बाबत अध्यापनेत्तर समुपदेशन वर्ग (core curriculum lessons) एक प्रभावी मार्ग आहेत (एकोस, कॉकमन आणि स्ट्रिकलँड, 2007). 
	शालेय समुपदेशन वर्ग पूर्वसक्रिय असतात. एखादी कथा किंवा उदाहरणाच्या माध्यमातून मुलांना स्वतःचे जीवन विकसित करण्याबाबत मार्गदर्शन करतात. तसेच प्रतिबंध (उदाहरणार्थ शाळेतील हिंसा) आणि उन्नन (सकारात्मक शरीर प्रतिमा) यावर भर देतात.
	तथापि, इतरांना स्वतःची ओळख करून देणे व इतरांशी संबंध प्रस्थापित करणे ही प्राथमिक शालेय समुपदेशकाची प्रथम भूमिका आहे. मदतीचा स्त्रोत म्हणून सर्वप्रथम मुले शिक्षकाकडे सरसावत नाहीत. त्यामुळे आपण कोण आहोत? आपण काय करतो? कसे आणि केव्हा उपयुक्त (मदत)  ठरू शकतो? याबाबतचा प्रसार शालेय समुपदेशकाने करणे गरजेचे आहे.  ही गोष्ट वर्गांना भेटी देऊन, उद्धबोधन  वर्ग घेऊन किंवा दोन्हींच्या माध्यमातून शालेय समुपदेशक साध्य करू शकतो.  एकूण काय तर कोणत्या समुपदेशन सुविधा उपलब्ध आहेत. आणि शालेय वातावरणामध्ये त्या कशा महत्त्वपूर्ण भूमिका बजावू शकतात.  याबाबत मुलांना, शिक्षकांना, पालकांना आणि शाळा प्रशासनास कळावे.
	उदाहरणार्थ, 3 ते 5 वर्षाच्या एखाद्या मुलाच्या वैकसिक पैलूंबाबत विशेष मार्गदर्शन पुरवून शालेय समुपदेशक  स्वतःची व स्वतःच्या कार्याची ओळख बालक व पालकांना करून देऊ शकतो (होहेनशील आणि होहेनशील, 1989).  या वयातील बरीचशी मुले हानिकारक वातावरणातून जात असतात. जसे गरिबी कौटुंबिक/सामाजिक हिंसा आणि दुर्लक्षिता (Carnegie Task Force on meeting the needs of young children,1994). त्यामुळे प्रसामाजिक शालेय मार्गदर्शनाच्या माध्यमातून सामाजीकरण कौशल्य विकसित करण्याच्या अनुषंगाने शालेय समुपदेशक प्रयत्न करू शकतात (पेस्ले आणि हबर्ड 1994 ; स्नेड, 1995).   याच्याही पुढे शालेय शिक्षक आणि इतर मानसिक आरोग्य व्यावसायिकांशी सल्लामसलत करून या प्रकारच्या मुलांना पुरविल्या जाणाऱ्या सुविधांमध्ये अधिकाधिक वाढ कशी करता येईल यावर भर द्यावा.
	जेव्हा खूप कमी आणि अनपेक्षित वयात मुलांमध्ये निम्न स्व-संकल्पना आणि समाजविरोधी अभिवृत्ती विकसित होऊ लागते अशा वेळी समुपदेशकाने पालक आणि समुदायासोबत मिळून काम करणे खूप महत्त्वाचे असते (कॅपुझी आणि ग्रोस्स, 2014).  मुलांच्या शिक्षणाबाबत पालकांच्या नोकरीच्या ठिकाणी भोजन करणे, अशा पालकापर्यंत पोहोचण्याचा आणि त्यांना मार्गदर्शन करण्याचा एक मार्ग आहे (इव्हान्स आणि हाइन्स,1997).   कौटुंबिक समुपदेशन मध्यस्थी हा एक असा प्रभावी मार्ग आहे ज्याच्या माध्यमातून शालेय समुपदेशक कुटुंब, शाळा आणि कुटुंब व शाळा या तिन्ही घटकावर भर देऊ शकतो (लुईस,1996).  त्यामुळे  अकार्यक्षम कुटुंब हे एकमेव कारण मुलांच्या समस्यांसाठी न मानता प्राथमिक शालेय समुपदेशकाने या तिन्ही घटकांवर रचनात्मक दृष्ट्या लक्ष द्यावे.
	तसेच मुलांमधील संभाव्य विध्वंसक्ता  कमी करण्याचा आणखी एक मार्ग म्हणजे बहुविध समवर्ती क्रिया (Multiple concurrent actions).  यामध्ये समुपदेशक समुदायातील एकापेक्षा अधिक सुविधांचा एकाच वेळी एकत्रित वापर करतो. उदाहरणार्थ सामाजिक सेवा आणि अध्ययन अक्षमता तज्ञाचा एकाच वेळी वापर करणे.  या प्रकारचे शाळा आणि समुदायातील समन्वयक संयुक्तपणे व एकत्रित करावे लागते. याकरिता समुपदेशकामध्ये अधिकच्या ऊर्जेची आणि बांधिलकीची गरज असते (केस , बेमक, कारपेंटर , आणि किंग-सीअर्स,1998). 
	स्वतःद्वारे पुरविल्या जाणाऱ्या सुविधांचा प्रसार करीत असताना व समुदायाशी स्वतःला जोडत असताना, समुपदेशकांने त्याच्या शाळेमध्ये विविध मार्गाने सक्रिय राहणे आवश्यक असते. विशेषत: समुपदेशन कार्यक्रम, उपक्रम राबविण्याबाबत. मायरिक (2011) यांनी समुपदेशन कार्यक्रमासाठी पूर्वसक्रिय, वैकासिक आणि बहुविध दृष्टिकोन सुचविला आहे. यामध्ये प्रत्येक आठवड्यात मोठ्या सभागृहात 2 ते 3 बैठका घेणे व छोट्या समूहावर दोनदा सत्रे घेण्याचा समावेश होतो.  या दृष्टिकोनामध्ये रचित अध्ययनावर भर दिला जातो. जसे स्वतःला समजून घेणे, निर्णयन घेणे, समस्या परिहार, मुला-मुलींमध्ये निरोगी नातेसंबंध निर्माण करणे आणि शिक्षिकांसोबत कसे राहावे व मित्र बनवणे ( कॉपॉक, 1993; स्नायडर आणि डेली, 1993).  एकमेकांमधील भेदांचे निराकरण करण्यासाठी व हिंसेस प्रतिबंधित करण्यासाठी मुलांनी शांततापूर्ण व विधायक मार्ग शिकावेत.  याकरिता संघर्ष निराकरण आणि समवयस्कांशी जुळवून घेण्याबाबतही वर्गामध्ये समुपदेशनाद्वारे समुपदेशकाने मार्गदर्शन करावे (कॅरुथर्स, स्वीनी, कमिट्टा आणि हॅरिस,1996).  
	प्राथमिक शालेय समुपदेशकाद्वारे पुरवल्या जाणाऱ्या प्रतिबंधात्मक सेवांमध्ये समवयस्क-मध्यस्थी कार्यक्रमाचा ही (Peer Mediation Programs) समावेश होतो.  समवयस्क मध्यस्थ (Peer Mediator) अशा प्रकारे मुलांची निवड करून त्यांना प्रशिक्षित करतात जेणेकरून ते शाळेसाठी काम करतील. समुपदेशकांनीही सकारात्मक व वेगळ्या पद्धतीने काम करण्यास मार्गदर्शन समवयस्क मध्यस्थ करतात. एकमेकांना जाणून घेणे, मुलांमध्ये सहकार व स्विकाराचे वातावरण निर्माण करणे. इतर विद्यार्थ्यांना त्यांच्या कठीणतांवर मात करण्यासाठी संधी उपलब्ध करून देणे आणि विद्यार्थ्यांमधील समस्या-परिहार कौशल्ये उन्नत करून समवयस्क मध्यस्थ मुलांना मदत करू शकतात (गारहर, मार्टिन आणि मार्टिन ,1989). जास्तीत जास्त विद्यार्थ्यांपर्यंत चांगल्या प्रकारे पोहोचण्यासाठी समवयस्क मध्यस्थ प्राथमिक शालेय समुपदेशकास मदत करू शकतो. 
	शाळेच्या एकूण सहकारी वातावरणामध्ये समवयस्क मध्यस्थाद्वारे परिवर्तन होऊ शकते (कोहेन, 2005; जॉयंट, 1993). शाळेमधील मुलांमध्ये हिंसकतेच्या प्रतिबंधतून व होणाऱ्या घटितून समवयस्क मध्यस्थाचा प्रभावीपणा दिसून येतो. 
	शिक्षक, प्रशासक आणि पालकांसाठी विविध शैक्षणिक व सल्लामसलत सत्रे राबवून एकत्रित काम करण्याच्या बांधिलकीतून जुन्या समस्यांवर नवीन मार्गाने मात करण्याबाबतचे मार्गदर्शन शालेय समुपदेशक करू शकतो (डौघेर्ती,1986). उदाहरणार्थ, सांस्कृतिकदृष्ट्या सक्षम अशा वर्गाची निर्मिती करणे. जिथे मुलांमधील भिन्नता ओळखली जाईल, स्वीकारली जाईल (हेरिंग आणि व्हाइट, 1995, ली 2001).  शिक्षक आणि विद्यार्थ्यांमधील संप्रेषण कौशल्यांना प्रोत्साहन देणे हे देखील एक महत्वपूर्ण कार्य समुपदेशकाचे आहे (हावेस,1989). तसेच प्रभावी संप्रेषण आणि वर्तन व्यवस्थापनावर भर देणाऱ्या पालकत्व कौशल्य वर्गांचे नियोजन ही प्राथमिक शालेय समुपदेशक करू शकतो (रिची आणि पार्टिन, 1994).
	मुलांना लाभलेली प्रतिकूल पार्श्वभूमी आणि त्यांच्या पालकांचे वर्तन यामुळे समस्या विकसित होण्याची जोखीम असणाऱ्या (at-risk children) मुलांच्या नियमित भेटी (सत्र) घेऊन एखादा कौशल्यपूर्ण समुपदेशक त्यांच्या समुपदेशन भूमिकेचा प्रतिबंधात्मक स्वरूपत उपयोग करू शकतो.  अशी मुले किती चांगल्या प्रकारे कार्य करत आहेत आणि कोणत्या प्रकारच्या मध्यस्थिंची त्यांना आवश्यकता आहे याचे निर्धारण प्राथमिक शालेय समुपदेशक करू शकतो (कॅपुझी आणि ग्रॉस, 2014; वेब, 1992). 
	मुलांमधील गुंडगिरी वर्तन हा देखील एक घटक आहे ज्याठिकाणी प्राथमिक शालेय समुपदेशक प्रतिबंधात्मक भूमिका घेऊ शकतो. गुंडगिरी (Bullying) हा तीन घटकांचा समावेश असणारा आक्रमकतेचाच एक उपप्रकार आहे.
1) इतरांना इजा पोहोचण्याचा हेतू (intent to harm)
2) त्याची पुनरावृत्ती करणे आणि (repetition)
3) छळ करणारी व्यक्ती (गुंड) आणि बळी यांच्यातील शक्तीचा असमतोल (power imbalance between the bully and the target or victim)
	दोन व्यक्तीमधील शक्ती असमतोलामुळे हा फरक दिसून येतो (बॉमन, 2008). तसेच यामध्ये कोणतेही स्पष्ट कारण नसताना एक व्यक्ती दुसऱ्या व्यक्तीला धमकावताना किंवा प्रत्यक्ष शारीरिक छळ करतानाची दिसते. यामध्ये नावे ठेवणे (Name-calling), छेडछाड करणे, दुखावणारी विधाने लिहिणे, हेतुपूर्वक एखाद्यास एकटे पाडणे, चोरी करणे व्यक्तिगत संपत्तीची विटंबना करणे यांचा समावेश होतो (बील आणि स्कॉट, 2001).  5 वी ते 8 वी दरम्यान आणि माध्यमिक शिक्षणादरम्यान मुलांना शालेय गुंडगिरीस अधिक सामोरे जावे लागते (जॅन्सन, कार्नी, हॅझलर आणि इनसू, 2009).   तर खेळाचे मैदान, शाळेचा व्हरंडा,  स्वच्छतागृहे जिथे मोठ्यांचा वावर कमी असतो अशा ठिकाणी गुंडगिरी घडून येण्याची संभाव्यता अधिक असते.
	तथापि, शालेय मुलांमधील गुंडगिरीवर नियंत्रण आणण्याचे अनेक मार्ग आहेत.  त्यापैकी समुपदेशकाद्वारे पार पाडला जाणारा प्रभावी मार्ग म्हणजे शाळेसाठी गुंडगिरी प्रतीबंधक प्रयत्नांमध्ये नेतृत्व भूमिका (antibullying efforts) पार पाडणे. ज्यामध्ये समुपदेशक एक मध्यस्थ म्हणून भूमिका पार पाडू शकतो. शिक्षक, प्रशासक आणि विद्यार्थ्यांची एकत्रित सल्लागार समिती (Steering committee) स्थापन करून शालेय मुलांमधील गुंडगिरीस लगाम लावता येतो.
        मुलांमधील गुंडगिरीवर नियंत्रण ठेवण्याचे आणखी एक तंत्र म्हणजे मनोशैक्षणिक नाट्य (Psychoeducational Drama). यामध्ये अवैयक्तिक आणि गैर-धमकीयुक्त मार्गाने भूमिकेच्या माध्यमातून मुलांना गुंडगिरीच्या नकारात्मक परिणामाचा अनुभव घेण्यास शिकविले जाते (बील आणि स्कॉट, 2001).पालकांची शिस्त, नकारात्मक समवयस्क, प्रौढाच्या निगराणीचा अभाव, सुरक्षित शेजारी इत्यादींच्या नकारात्मक परिणामाबाबत पद्धतशीरपणे मार्गदर्शन (systemically addressing negative influences) करून सकारात्मक प्रौढ भूमिकेच्या (positive adult role) माध्यमातून मुलांमधील गुंडगिरीस प्रतिबंधित करता येते (एस्पेलेज, बॉसवर्थ, आणि सायमन, 2000). 
	या व्यतिरिक्त शाळेमध्ये अशीही काही मुले असतात. ज्यांना गुंडगिरी आणि प्रतिबंधात्मक मार्गदर्शनापेक्षा स्वतःमधील अद्वितीय प्रतिभा विकसित करण्यासाठी विशेष मदतीची आवश्यकता असते. उदाहरणार्थ, प्रतिभावान आणि प्रतिभासंपन्न विद्यार्थी (gifted and talented students). प्रतिभावान विद्यार्थ्यांसाठी उच्च बुद्धिमत्ता ही एक प्रकारची संपत्ती असते आणि दडपण देखील. यामुळेच ही मुले त्यांच्या समवयस्कांपासून वेगळी होतात. ज्यामुळे त्यांना समुपदेशकाच्या विशेष मदतीची आवश्यकता असते. कारण अशी काही अकल्पित आव्हाने असतात जी फक्त केवळ बुद्धीमतेच्या जोरावर सोडवता येत नाहीत (पीटरसन, 2015).  वरवर पाहता जरी ही मुले सुस्थितीत दिसत असली तरी अभ्यासाचा अतिरिक्त, अपेक्षेपेक्षा निम्न संपादन आणि ताण हाताळणे  इत्यादी समस्याबाबत यांना मदतीची आवश्यकता असते ( कोलान्जेलो आणि वुड, 2015; ग्रीन, 2006).   याचबरोबर आस्वास्थ्यकारक परिपूर्णता, चिंता, अवसाद आणि आत्महत्येचे विचार इत्यादी लक्षणे सुद्धा या मुलांमध्ये दिसतात (क्रॉस आणि क्रॉस, 2015).  त्यामुळे अशा मुलांना ताण व्यवस्थापन शिकविणे, नियोजन करणे आणि स्वतःबाबत व स्वतःच्या क्षमता बाबत अतिनिर्णायक न होणे. याबाबत मार्गदर्शन करून प्राथमिक शालेय समुपदेशक या मुलांना मदत करू शकतात.  यातून या मुलांना संतुलित राहण्यास व स्वतःमध्ये आरोग्यदायी स्व-विकसित करण्यास मदत होते.
	घटस्फोट (Divorce) या विषयावर आणि अशा पालकांच्या मुलासोबत काम करतानाही शालेय समुपदेशक उत्तम प्रतिबंधात्मक भूमिका पार पाडू शकतो (क्रिस्टी - बर्नेट आणि न्यू कमर, 1989).  प्रतिबंधात्मक स्वरूपात, वर्गामध्ये घटस्फोट या विषयावर समुपदेशक मार्गदर्शन करू शकतो.  या प्रकारचे वर्ग, घटस्फोटाबाबत आजूबाजूस असणारे गैरसमज दूर करणारे आणि माहिती देणारे असावेत.  त्यामुळे या प्रकारच्या विषयावर मार्गदर्शनाची आवश्यकता असणाऱ्या छोट्या समूहाची निवड समुपदेशक करू शकतो.  जेणेकरून अशा मुलांना भविष्यात उद्भवणाऱ्या समस्या प्रतिबंधित करता येतील.  घटस्फोटीत पालकत्व अनुभवणाऱ्या समूहातील मुले वार्तनिक अपकार्यदोष कमी करण्यास प्रभावी असल्याचे दिसते.  विशेषत: पालकांचा ताब्यात अशी मुले असो वा नसो (फ्रीमन,1994).  
	तसेच इतर विद्यार्थ्यंच्या अनुकरणा मधून शिकण्याच्या वर्तनामध्ये वाढ करण्यास आणि गरीब-श्रीमंत व वांशिक भेद अनुसार पडणारे अंतर कमी करण्यास छोट्या स्तरावर घेतले जाणारे प्राथमिक शालेय समुपदेशन कार्यक्रम उपयुक्त ठरतात (स्टीन आणि कॅफेनबर्गर, 2007). त्यामुळे समुपदेशकाची मध्यस्थी आणि समुपदेशनामुळे मुलांच्या शैक्षणिक संपादनाची संबंधित वर्तनामध्ये वाढ होते जसे, वर्गांमध्ये प्रश्न विचारणे, दिलेला अभ्यासक्रम पूर्ण करणे, एका कार्यावर टिकून राहणे इत्यादी. याचबरोबर बदलणारी कौटुंबिक रचना, मैत्री, आणि आक्रमकता व्यवस्थापन इत्यादीबाबत भेडसावणार्‍या चिंतेचे निरसन करण्याची समूपदेशन कार्यक्रम उपयुक्त ठरतात
	एकूण काय, तर शालेय स्तरावर बहुविध व प्रतिबंधात्मक कार्यक्रमाची रचना करण्यात व राबविण्यात शालेय समुपदेशक इतरांसोबत शालेय स्तरावर कार्य करू शकतो. याला School-Wide Positive Behavioural Support (SWPBS) program  असे म्हणतात (कर्टिस, व्हॅन हॉर्न, रॉबर्टसन, आणि कार्व्होनन, 2010).  पाच मूलभूत घटकांपासून हा कार्यक्रम बनला आहे.
 1) नेतृत्व करणारा संघ. 
 2) संक्षिप्त पण, महत्त्वपूर्ण व्यापक-शालेय तत्वज्ञान. 
 3) शाळेतील प्रत्येक क्षेत्राबाबत उदा. खेळाचे  मैदान, वाहतूक, उपाहारगृह, इत्यादि बाबत विशेष वार्तनिक मार्गदर्शन तत्वे. 
 4) विशेष मदतीची आवश्यकता असणाऱ्या मुलांसाठी विशेष युक्त्या. 
 5) वर्गामधील वैयक्तिक मार्गदर्शन. 
	या कार्यक्रमाचा आणखी एक महत्त्वपूर्ण घटक म्हणजे ज्याठिकाणी पुढे जाऊन कृती करणे अपेक्षित आहे अशा गोष्टींबाबत माहिती गोळा करणे व तिचे समन्वयन करणे. उदाहरणार्थ, वाहतूक आणि विश्रांतीगृहात समस्या उत्पन्न होत असेल तर नेतृत्व संघाने अशा दोन समुहासाठी  युक्त्यांची  बांधणी करणे (कर्टिस आणि इतर, 2010). 
	SWPBS चे आणखी एक रूप म्हणजे शालेय स्तरावर सकारात्मक वर्तन समर्थन दृष्टीकोनाचा (Positive Behaviour Support Approach) उपयोग करणे (शेरनोद, गेटच, झिओमेक-डेगल, 2009).  यामध्ये शाळेमधील अयोग्य वर्तनाच्या दुष्परिणामांबाबत शाळा प्रशासनास ज्ञान करून देणे.  जसे व्हरांडा आणि वर्गातील अयोग्य वर्तन त्यामुळे जुनाट वर्तणूक समस्या असणाऱ्या व विकसित होण्याची संभाव्यता असणाऱ्या मुलांना मार्गदर्शन करण्यासाठी व्यक्तीश: आराखड्याचे नियोजन करावे.  हा एक पद्धतशीर बहुविध दृष्टिकोन असल्याने शाळेतील निलंबन, हाकलपट्टी यापेक्षा अधिक प्रभावी असल्याचे दिसतो.   
3.3 पूर्व माध्यमिक शालेय समुपदेशन (MIDDLE SCHOOL COUNSELING)
	प्राथमिक शालेय  समुपदेशनाच्या तुलनेत पूर्व माध्यमिक शालेय समुपदेशनावर अगदी नुकताच भर दिला जाऊ लागला. प्राथमिक किंवा माध्यमिक यापैकी कोणत्याही एका गटात अचूक न बसणाऱ्या मुलांसाठी 1970 मध्ये ही मिश्र पद्धती आली (कोल, 1988).  त्यामुळेच पूर्व माध्यमिक शालेय समुपदेशनावर भर देणाऱ्या लेखांना मुख्य प्रवाहातील नियतकालिकांमध्ये खूप कमी स्थान मिळाले (फाल्को, आणि इतर,. 2011). 
	पूर्व माध्यमिक शालेय वर्गांमध्ये 10 ते 14 वयोगटातील मुलांची (6 to 9 grades) नोंद होत असते.  या वयोगटातील मुलांना transescents (कोल,1988) किंवा bubblegummers (थॉर्नबर्ग,1978) म्हणून ओळखले जाते. कौटुंबिक शालेय व सामुदायिक जीवन जगत असताना या मुलांना स्वतःमध्ये होणारा शारीरिक बदल, समवयस्कांकडून होणारा दबाव, गुणवत्तेच्या अनुषंगाने शाळेकडून होणारे दबाव, पालकांची विरोधाभासी अभिवृत्ती आणि स्वत:ची ओळख प्रस्थापित करत असताना निर्माण होणाऱ्या इतर समस्या इत्यादी सामान्य समस्यांना सामोरे जावे लागते. (मॅथरी आणि बर्नेट, 1989).
	डौघेरती (1986) यांच्यामते, या वयोगटातील मुलांविषयी आपणास खूप कमी माहिती असते. त्यामुळे पूर्व माध्यमिक शालेय समुपदेशकांनी या मुलांवर संशोधने करून ती प्रकाशित केली पाहिजेत (सेंट क्लेअर,1989). 
	सर्वसाधारणतः पूर्व माध्यमिक शालेय समुपदेशकास पूर्व माध्यमिक शालांत मुलांच्या शारीरिक, बौद्धिक आणि सामाजिक विकासाबाबत माहिती असणे गरजेचे आहे.  ज्या गोष्टी या वयात मुलांनी संपादित करणे आवश्यक आहे. त्याची  रुपरेखा थॉर्नबर्ग (1986) यांनी पुढील प्रकारे सांगितली आहे.
· वाढलेल्या शारीरिक बदलांची जाणीव असणे 
(Becoming aware of increased physical changes)
· समस्या- परिहार करताना युक्त्या वापरताना ज्ञानाचे व संकल्पनांचे संघटन करणे 
(Organizing knowledge and concepts into problem-solving strategies)
· प्रत्यक्ष गोष्टीपासून त्याचे अमूर्त प्रतिकामध्ये संक्रमण करणे 
(Making the transition from concrete to abstract symbols)
· नवीन सामाजिक व लैंगिक भूमिका शिकणे (Learning new social and sex roles)
· आपल्या रूढी परंपरागत भूमिका ओळखणे [व साहजिकच त्या बदलण्याचा प्रयत्न करणे ] 
(Identifying with stereotypical role models)
· मैत्री विकसित करणे (Developing friendships)
· स्वावलंबित्वाचे ज्ञान प्राप्त करणे (Gaining a sense of independence)
· जबाबदारीची जाणीव विकसित करणे (Developing a sense of responsibility)
	एलकाइंड (1986) यांच्यामते, वरील वैकासिक गोष्टींबरोबरच पूर्व माध्यमिक शालेय मुलांनी तीन प्रकारच्या ताणयुक्त परिस्थितीसही हाताळावयास  शिकले पाहिजे.
1) अ प्रकारची ताणयुक्त परिस्थिती (Type A Stress Situation) : अपेक्षित आणि टाळता येण्यासारखी परिस्थिती उदा. धोकादायक क्षेत्रांमधून रात्री चालत जाणे.
2) ब प्रकारची ताणयुक्त परिस्थिती (Type B Stress Situation) : अनपेक्षित आणि न टाळता येण्यासारखी परिस्थिती उदा. एखाद्याचा अनपेक्षित मृत्यु. 
3) क प्रकारची परिस्थिती (Type C Stress Situation) : अपेक्षित पण टाळता न येण्यासारखी स्थिती. उदा. दंतचिकित्सककाकडे उपचारासाठी जाणे. 
	एकूण काय? तर प्राथमिक आणि माध्यमिक शालेय मुलांच्या तुलनेत पूर्व माध्यमिक शालेय मुले अधिक चिंता अनुभवतात. त्यामुळे वैकासिक अवस्थेनुसार गोष्टी संपादित करण्यतील अपयशाची जोखीम या मुलांमध्ये असते (श्मिट ,2014). त्यामुळे या अवस्थेत अशा मुलांना स्वतःचे जग व स्वतःस अधिक वेगळ्या व सर्जनशीलपणे अनुभवण्यास पूर्व माध्यमिक शालेय समुपदेशक मदत करू शकतो (श्मिट, 2010).  तसेच स्वतःमधील वेगळेपणास उत्तेजन देण्यास आणि या अवस्थेत जगभर दिसून येणाऱ्या समस्यांबाबत पूर्व माध्यमिक शालेय समुपदेशक मुलांना मदत करू शकतो.  याचबरोबर स्वतःमधील अस्वस्थता, मनस्थितीमध्ये होणारे बदल, विध्वंसक संस्कृती व समवयस्कांचा होणारा परिणाम यावर मात करण्याबाबत  ही पूर्व माध्यमिक शालेय समुपदेशक मदत करतो (पीटरसन आणि ओ'नील,1998). 
1) पूर्व माध्यमिक शालेय समुपदेशकाच्या भूमिका आणि त्यांना दिल्या जाणाऱ्या जबाबदाऱ्या वरील भर
(Emphases and Roles)
	मुलांच्या बौद्धिक विकासास उद्दिपन देत असताना शाळा बरेचदा मुलांच्या शारीरिक आणि सामाजिक विकासाकडे दुर्लक्ष करतात (व्हॅन व्हेझर, 2009). बालकाच्या सर्वांगीण विकासावर भर देवून, प्राथमिक व माध्यमिक शालेय समुपदेशन हा असमतोल संतुलित करण्याचा प्रयत्न करतात. यांचा भर मुलांच्या सर्वांगीण विकासावर असतो.  मुलांच्या फक्त वृद्धीवर आणि विकासावर भर न देता, बाल्याअवस्थेतून किशोरावस्थेत संक्रमित होत असताना घडून येणाऱ्या संक्रमण प्रक्रियावरही भर देतात (कोबिया आणिहेंडरसन, 2007; श्मिट, 2014).
1) विद्यार्थ्यांसोबत व्यक्तीश:  व समूह स्तरावर काम करणे.
2) विद्यार्थी आणि प्रशासन यंत्रणेसोबत काम करणे.
3) समुदायांमध्ये शैक्षणिक संस्था, सामाजिक संस्था आणि व्यवसायिक संघटना बरोबर काम करणे; आणि
4) विशिष्ट मुलांच्या वेगळ्या गरजांसाठी पालकांसोबत काम करणे (कॅम्पबेल आणि दाहिर,1997) 
इत्यादी भूमिकांचा समावेश पूर्व माध्यमिक शालेय समुपदेशकाच्या भूमिकांमध्ये होतो. 
        थॉर्नबर्ग (1986) यांच्यामते, विद्यार्थ्यांनी साध्य करणे अपेक्षित असणारी वैकासिक गुणवैशिष्ट्ये समजून  घेवून  तसेच ज्या मुलाशी आंतरक्रिया करावयाचे आहे त्याला/तिला त्यांच्या दृष्टिकोनातून समजून  घेवून  पूर्व माध्यमिक शालेय समुपदेशक वरील भूमिका अधिक सहजरित्या पार पाडू शकतो.  शेवटी काय तर भविष्यात स्वतःस स्वतः मदत करण्याच्या अनुषंगाने  मुलांमध्ये निर्णयन क्षमता कशी विकसित करता येईल, हे समुपदेशकास माहीत असणे गरजेचे आहे. 



	पूर्व  माध्यमिक शालेय समुपदेशकाच्या आदर्श भूमिकांमध्ये खालील गोष्टींचा समावेश होतो.
1) वैयक्तिक समुपदेशन सेवा देणे (providing individual counseling,) 
2) समूह अनुभव (group experiences)
3) समवयस्कांमध्ये सहकार वृत्ती विकसित करणे (peer support systems)
4) शिक्षकांशी सल्लामसलत करणे (teacher consultation)
5) विद्यार्थ्यांचे मूल्यमापन करणे (student assessment)
6) पालकांशी सल्लामसलत करणे (parent consultation)
7) पुरविल्या जाणाऱ्या समुपदेशन सुविधांचे मूल्यमापन करणे (evaluation of guidance services) (श्मिट, 2010, 2014).
	याचबरोबर मुख्याध्यापक आणि समुपदेशक यांच्या भूमिकेबाबत शालेय अभ्यासामध्ये बोनब्रेक आणि बोर्जर्स (1984) यांना समुपदेशकाच्या आदर्श भूमिकांबरोबरच समुपदेशकाने मुख्याध्यापक म्हणून काम पाहणे, जेवणाच्या  सुट्टीत, शिस्त लावणे, तास घेणे इत्यादी भूमिकांबाबतही सहभागी सहमत असल्याचे दिसले.  हा अभ्यास प्रेरणादायीच आहे.  कारण समुपदेशकाने शाळेमध्ये कोणत्या भूमिका पार पाडावयाच्या याचे निर्धारण शेवटी मुख्याध्यापकच करतात. तथापि, शाळेच्या बाहेर पूर्व माध्यमिक शालेय समुपदेशकाच्या भूमिकेबाबत लोकांचा वेगळाच दृष्टिकोन असतो. त्यामुळे हा ताण कमी करण्यासाठी बोनब्रेक आणि बोर्जर्स (1984) असे सुचवितात की, समुपदेशकाने त्याच्या कार्याच्या नोंदी ठेवाव्यात आणि "लोकांच्या नजरेस येईल, असा सुस्पष्ट आणि काळजीपूर्वक मूल्यमापन केलेला कार्यक्रम" राबवावा.  तसेच आपण कधी आणि काय करतो याबाबत संवाद आपल्या इतर सामाजिक संपर्काशी समुपदेशकाने ठेवावा. तसेच प्राथमिक शालेय समुपदेशनाप्रमाणे या ठिकाणीही  स्वतःच्या कार्याबाबत पूर्व माध्यमिक शालेय समुपदेशकाने प्रसिद्धीचा अवलंब करावा (रिबक-रोसेन्थल, 1994). 
ब) पूर्व माध्यमिक शालेय समुपदेशकाने राबवायचे उपक्रम (Activities) 
	पूर्व माध्यमिक शालेय मुलांसोबत काम करत असताना समुपदेशकाने अधिक प्रतिबंधात्मक आणि उपायात्मक दृष्टिकोण अवलंबला पाहिजे.  अगदी प्राथमिक शालेय मुलांप्रमाणेच या मुलांना हाताळायचे असते. पण या मुलांना खरोखरच सर्वांगाने मदत करायची असेल तर समुपदेशकांनी या मुलांच्या जीवनातील अडथळ्यांना अधिक चांगल्या प्रकारे समजून घेतले पाहिजे.
क) प्रतिबंध (Prevention)
	पूर्व माध्यमिक शालेय मुलांसाठी एक आशादायक प्रतिबंधात्मक उपक्रम म्हणजे शाळेमधील यशस्वीता दृष्टिकोन  (Succeeding in school) (गर्लर आणि अँडरसन, 1986 )या प्रकारचे उपक्रम मुलांना शाळेमध्ये स्वतःला, त्यांच्या शिक्षकांशी आणि शालेय वातावरणाशी जुळवून घेण्यास सज्ज बनवितात (गर्लर,1987). याच्याही पुढे, शैक्षणिक यशामध्ये अग्रणी ठरेल अशा स्व-वर्तनावर, अभिवृत्तीवर आणि मानवी नातेसंबंध कौशल्यांवर भर देण्याच्या अनुषंगाने या उपक्रमाची रचना केलेली असते (बेकर आणि गेर्लर, 2008).   या उपक्रमातील प्रत्येक अध्याय मुलांच्या व्यक्तिगत व शैक्षणिक जीवनाबाबतच्या  प्रसामाजिक पैलूंवर भर देतो.  जसे एक यशस्वी व्यक्ती म्हणून स्वतःला ओळखणे, शाळेमध्ये स्वतःला जुळवून घेणे, समवयस्क आणि शिक्षकांशी सहकार्य वृत्तीने वागणे आणि जीवनातील सकारात्मक पैलू ओळखणे (गर्लर, ड्रू आणि मोह,1996).  शाळेमधील यशस्वीतेचे मूल्यमापन करण्यासाठी असे उपक्रम खूप उपयुक्त ठरतात. 
	शाळेतील मुलांच्या यशस्वीतेसाठी आणखी एक पूरक उपक्रम म्हणजे रोझमेरी स्मेड यांचे मुलांसाठी व किशोरांसाठीचे समूह समुपदेशन उपक्रम (1995) (Rosemarie Smead’s (1995) group counseling activities for children and adolescents).  या उपक्रमांमधून मुलांमध्ये जीवन कौशल्ये विकसित होतात.  या उपक्रमाद्वारे समुपदेशक मुलांमधील क्रोध, शोक, ताण, पालकांचा घटस्फोट, सहमतीदर्शकता आणि मैत्री इत्यादि विषयांना हाताळण्यास मदत करू शकतो. यांच्यामते, समूह कार्य समुपदेशन, पूर्व माध्यमिक मुलांसाठी विशेषत:  युक्त आहे.  कारण या प्रकारच्या उपक्रमातून समवयस्क मुले नैसर्गिकरित्या एकत्रित येतात.  
	वर्गातील मार्गदर्शन व समूह मार्गदर्शनाबरोबर पूर्व माध्यमिक शालेय समुपदेशकाने वैयक्तिक समुपदेशन, समवयस्क समुपदेशन आणि समस्या प्रतिबंध करण्यासाठीच्या मार्गदर्शनाचाही उपयोग करावा (हेंडरसन आणि थॉम्पसन, 2016).  ही प्रक्रिया पार पाडत असताना उपयुक्त ठरणारा एक दृष्टिकोण म्हणजे वैकासिक समुपदेशन आणि उपचार पद्धती (Developmental Counseling and Therapy (DCT)) – (इव्ही, इव्ही, मायर्स, & स्वीनी, 2005).                         या उपचार पद्धतीमध्ये वैयक्तिक,  कौटुंबिक आणि बहुसांस्कृतिक सिद्धांताचा समावेश होतो (मायर्स, शॉफनर आणि ब्रिग्स, 2002).  मुलांच्या वैकासिक अवस्थेस अनुसरून मार्गदर्शन करण्यास ही पद्धती उपयुक्त ठरते.  जसे वेदनाकारक विकास, Concrete, Formal operations, and dialectic/ systematic.  
	प्रतिबंधात्मक उपक्रमाचा आणखी एक प्रकार म्हणजे समवयस्क मार्गदर्शन (Peer mentoring).  यामध्ये प्रौढ विद्यार्थ्यांची जोड पूर्व माध्यमिक तरुण विद्यार्थ्यांना दिली जाते (करचर, 2008).  सहकारी अध्ययन वृत्तीतून प्रौढ विद्यार्थी या विद्यार्थ्यांना स्वीकारतात आणि शिकवतातही. आणि दोन्ही गटाचे विद्यार्थी एकमेकांच्या अनुभवातून शिकतात.  या प्रकारचे आंतर वैयक्तिक मार्गदर्शन उपक्रम दोन्ही प्रकारच्या मुलांना स्व-विकासासाठी उपयुक्त ठरतात.  नोल (1997) यांच्या अहवालानुसार या प्रकारच्या उपक्रमातून तरुण मुलांचा सामाजिक विकास होतो.  तर प्रौढ मुलांचे पालकांसोबतचे संबंध, स्व-आदर, संघर्ष, व्यवस्थापन कौशल्य आणि संघटनात्मक कौशल्यांमध्ये  वाढ झाली. 

